
АНАТОМИ-ФИЗИОЛОГИЙН ҮНДЭС

	 

	“Ертөнцөд олон гайхамшигт зүйлс байдаг боловч хамгийн гайхамшигтай нь хүн!"

	СОФОКЛ

	 

	Бэлгэ эрхтний бүтэц, бэлгийн зөнгийн илрэл" нь эр бэлгийн эс (сперматозоид), эм өндгөн эс нийлэх тохиромжтой нөхцөлийг хангахад чиглэсэн нийтлэг зорилтыг агуулдаг билээ. Эрэгтэй хүний шээс бэлгэ эрхтний хэвийн үйл ажиллагаа нь амьдрах чадвартай спермийг боловсруулж, эмэгтэйн бэлгэ эрхтэнд хүрэлцэхүйц хэмжээгээр хүргэх тохиромжтой нөхцөлийг хангасан байдаг. Эм бэлгэ эрхтэн нь хэвийн ажиллагаатай байж өндгөн эс нийлэх, үр хөврөл хөгжих, ургийг тээх нөхцөлийг хангаж өгнө. 

	 

	Эмэгтэйн бэлгэ эрхтэн 

	 

	Эмэгтэйн бэлгэ эрхтний дотор хэсэг болох үтрээ, умай, умайн гуурс, өндгөвч зэрэг нь бага аарцгийн хөндийд, гадна хэсэг болох их, бага уруул, хэлүү, онгон хальс нь хярзангийн дээд талд байрлана. Эмэгтэйн аарцгийн яс нь эрэгтэйнхээс өргөн, багтаамжтай, доор байрлах агаад яснууд нь хоорондоо хөдөлгөөнтэй хөвсгөр холбоогоор нийлсэн гарах, орох хэсгийн хэмжээ өргөн байдаг. Иймд жирэмсэн үед ураг бүхий умайд тохиромжтой байрлах, төрөх үед ураг чөлөөтэй бөгөөд зөв гарах нөхцөлийг бүрдүүлдэг. 

	Бэлгийн их уруул нь зузаан тууш өөхөн давхраас тогтсон арьсан хуниас бөгөөд бэлгийн сүвийг хүрээлж байрлана. Умдаг болон бэлгийн их уруулын гадаргуу үсээр шигүү хучигдсан байдаг. Их уруулын дотор талын гадаргуу гөлгөр, бага зэрэг чийглэг, өөх, хөлсний олон булчирхайтай байдаг. Бэлгийн их уруулуудын төгсгөл хэсгийн дор тус бүрд нь нэг ширхэг жижиг булчирхай (бартолин) байрладаг. Эдгээр нь бэлгийн сэрлийн үед салслаг тунгалаг шингэн ялгаруулж үтрээний орох хэсгийг чийглэнэ. Охин насанд энэ булчирхай жижиг байгаад бэлгийн бойжилтын үед хурдан томорно. Бэлгийн их уруулын уян хатан байдлаас болж, охид болон төрөөгүй бүсгүйчүүдийн бэлгийн завсар үргэлж халхлагдсан байдаг. Бэлгийн их уруулуудын дотор талд тууш байрласан арьслаг хос өөхлөг эслэггүй, бэлгийн завсрыг хөвөөлсөн хуниас орших бөгөөд үүнийг бэлгийн бага уруул (нимфы) гэнэ. Түүний гадаргуу салслаг бүрхэвчтэй төстэй бөгөөд их уруулуудын хооронд далдлагдана. Бага уруул мэдрэлийн болон цусны судсаар баялаг бөгөөд тэдгээрийн гүнд олон тооны тосны булчирхай байдаг. Түүний гадаргууд салс ялгаруулдаг олон булчирхайн амсар нээгддэг. Бага уруул бэлгийн бойжилтын үед эрчимтэй хөгждөг, гаднын цочролд их мэдрэмтгий эрхтэн. 

	Бага уруулуудын завсрын гүнд уян зөөлөн, цагариг хэлбэртэй үтрээний амсар байрлана. Хурьцал үйлдэж огт үзээгүй охидод бол энэ амсар онгон хальсаар (гимен) бүрхэгдсэн байдаг. Онгон хальс нь нэг буюу хэд хэдэн жижиг нүхтэй байх бөгөөд тэр нүхээр биеийн юм гадагш ялгарна. Онгон хальс мэдрэлийн судлаар баялаг. Бэлгийн их бага уруулууд, онгон хальс, ийнхүү бүрэлдэн хөгжих нь хүний организмын өвөрмөц гол шинж юм. Анхны хурьцлын үед онгон хальс урагдаж бага зэрэг өвдөж цус гардаг. Мэдрэлийн мэдрэмтгий байдал, онгон хальсны зузаан нимгэн түүний хэлбэр зэргээс болж өвдөлт хүн бүрд харилцан адилгүй байдаг. Анхны хурьцлын үед охидын 50 хувьд нь өвдөлт ялимгүй буюу огт мэдэгдэхгүй өнгөрч болдог. Анхны хурьцал, түүнчлэн цаашдын хурьцлын үед ч онгон хальс гүйцэд урагдахгүй бөгөөд харин анхны төрөлтийн үед бүрэн урагддаг. 

	Онгон хальсны хэмжээ хэлбэр, сунах чадвар харилцан адилгүй байдаг учир анхны хурьцал ямар ч төвөггүй (урагдаж цус алдахгүй) өнгөрдгөөс болж, эхнэрийнхээ охин хэвээр байсан гэдэгт эргэлзэж болдгийг тэмдэглэх хэрэгтэй юм. Залуу хосууд энэ онцлогийг мэдэж байх хэрэгтэй. 

	Онгон хальстай байгаа явдлыг ихэвчлэн хурьцал эдлээгүйн шинж гэж үздэг. Гэтэл еврей, лалын шашинтан нар эрэгтэй хүүхдийн гуурын хучаас «эсгэх» заншилтайн адил зарим үндэстэн (Хятад, Япон, Энэтхэг, Парагвай, Чили г. м.) эрт дээр үеэс эхлэн охидын онгон хальсыг зориудаар цоолдог байжээ. 

	Эртний Египет Танитын сүсгээр бол охин байхыг ариун шүтээнд хамааруулан үзэж сүм хийдийн тайлгач нар охидын онгон хальсыг салгах үүргийг ёслон гүйцэтгэдэг байжээ. Тахилгач нарыг насанд хүрсэн охидын онгон хальс салгах үед энэ ёслолын дүрэм ёсоор түүний эцэг эхийг тэнд байлцуулдаг байжээ. Өмнөд Энэтхэгт саяхан болтол жил бүр каламбрум гэдэг шашны баяр болох үед залуу охид сүм хийдэд өнгөрөөж “дээд бурхан тэнгэрээр” ариутгуулдаг байв. Брамингууд хүн амын бүдүүлэг байдал, шүтлэгийг ашиглан энэ шөнө охидоор дур хүслээ хангадаг, мөн мөнгө ихтэй гадаадынхан их хөлс төлж, браминуудтай хамт «дээд тэнгэрийн» ариутгах үүргийг гүйцэтгэж охидыг таалдаг байжээ. 

	Бэлгийн завсрын дээд буланд товгор хэлбэрийн зөөлөн хэлүү орших бөгөөд нарийн хуниасаараа бэлгийн бага уруултай нийлнэ. Хэлүүний төгсгөл дээд хэсэгтээ булцуу үүсгэж зөөлөн давхар арьсаар хучигдсан байдаг. Хэлүүний урт нь 1—2 см (сармагчных 6—7 см)-аас хэтрэхгүй. Хэлүү олон жижиг хөвсгөр хөндийгөөс тогтсон, судсаар баялаг бөгөөд хурьцах үед дээрх хөндий цусаар дүүрснээс хэлүү томорно. 

	Тайван үед хэлүү харагдахгүй, арьсны хуниас далдалсан байдаг. Хэлүүний арьсан дотор тослог зүйл (смегм) ялгаруулах булчирхай бий. Хэлүү мэдрэх мэдрэлийн1 судсаар баялаг бөгөөд бэлгийн бага уруулд байгаа мэдрэлийн судлын хамт бэлгийн завсрын хэсэг болон эмэгтэйн бэлгэ эрхтний гадна хэсгийг ихээхэн мэдрэмтгий болгоно. 

	Хэлүүний доод талд шээс ялгаруулах сувгийн гадна сүв бий. Энэ хэсэг нь цус мэдрэлийн судсаар баялаг. Энд жижиг булчирхайнууд байх бөгөөд бэлгийн сэрлийн үед тунгалаг салс ялгаруулна. 

	Онгон хальснаас цааших гүнд үтрээ үргэлжлэх бөгөөд тэр нь холбох эд, гөлгөр булчингаас тогтсон сунамтгай, уян хоолой юм. Үтрээний доод хэсгийн булчингийн давхар нь дээд хэсгээсээ илүү сайн хөгжсөн байдаг. Охид, настай эмэгтэйчүүдийн үтрээний амсар уян хатан, сунамтгай чанараараа дутмаг. Үтрээний амсар дээд өргөн төгсгөлөөрөө умайн хүзүүг бүсэлж дөрвөн хүнхэр үүсгэнэ. Үүнийг хажуугийн, урд, хойд том хүнхэр гэж хувааж үзэх бөгөөд хурьцлын үед хойд том хүнхэр лүү сперм орно. Үтрээний доод төгсгөл нь хавчигч булчингийн цагаригаар бэлгийн завсартай нийлнэ. Үтрээ харилцан адилгүй урттай, насанд хүрсэн эмэгтэйн үтрээ 10—12 см-аас хэтрэхгүй боловч бэлгийн сэрлийн үед түүний хэмжээ бага зэрэг ихэснэ. Үтрээ ихээхэн сунамтгай учир түүний урт өргөн тогтмол биш. 

	Үтрээний дотор гадаргууг хучсан салслаг бүрхэвч нягт, олон давхар бөгөөд урд, хойд хананд нь олон тооны хөндлөн хуниас хэлбэртэй гүдгэр байдаг. Тэдгээр нь залуу насанд сайн хөгжсөн байдаг бөгөөд нас ахих, олон дахин төрсний дараа тэгширч, хөгшрөхөд алга болно. Үтрээний салслаг бүрхэвч цусан судас, мэдрэлийн төгсгөлөөр баялаг учир их мэдрэмтгий юм. Үтрээний хананд булчирхай байхгүй. Ердийн байрлалын үед үтрээний урд, хойд хана нэг нэгэндээ наалдаж байрлана. Үтрээ их хэмжээний сийрэг эслэгээр хучигдах учир амархан салж сунадаг. 

	Зур. 1. Эмэгтэй хүний аарцгийн эрхтэн (хөндлөн огтолбол) 1—үтрээний амсар, 2—Үтрээ, 3—Гадна хөөмий, 4—Умайн хөндий, 5—Шээсний сүв, 6—Давсаг. 7—Шулуун гэдэс, 8—Хошногоны амсар, 9—Ууц, 10—Умайн гуурс.

	 

	 

	Эрүүл эмэгтэйн үтрээ үргэлж бага зэрэг чийглэг байдаг. Хэвийн үтрээнээс хагас шингэн цийдэм шиг өнгөтэй зүйл ялгарна. 

	Бичил дурангаар харахад эрүүл эмэгтэйн үтрээний ялгадсанд үтрээний олон тооны нян (Дедерлейний савханцар) харагддаг бөгөөд гликогенээс сүүний хүчил үүсгэж гаднаас хялбархан орох нянгийн үржлийг саатуулдаг. Үтрээний хүчиллэг орчин нь сперматозоидын амьдралд муугаар нөлөөлдөг. Гэвч тэдгээрийг хурдан хөдөлж умайн хүзүүний шүлтлэг салстад түргэн хүргэх нөлөөтэй юм. 

	Үтрээ нь зөвхөн хурьцлын эрхтэн төдийгүй биеийн юм гадагшлах, төрөлтийн үед хүүхэд төрүүлэх хоолой юм. Бэлгийн сэрлийн үед үтрээний судас цусаар хүчтэй дүүрснээс хана нь хөөж, эзлэхүүнээрээ бага зэрэг томорч, дотоод зай нь бага зэрэг нарийсаж, эр бэлгэ эрхтний хэмжээнд зохицож өгнө. 

	Үтрээний дээд талд умай байрлана. Насанд хүрсэн эмэгтэйн үтрээ нэлээд хатуу, лийр хэлбэртэй, бүхэлдээ булчинлаг, хойш урагшаа зуувандуу эрхтэн юм. Умайн нарийссан хэсгийг (гуравны нэг) хүзүү, өргөнийг их бие, умайн дээд хэсгийг ёроол гэж нэрлэнэ. Умайн дотор тал нь гурвалжин хэлбэртэй хөндий юм. Энэ хөндий доод чиглэл рүүгээ нарийсаж умайн хүзүүний сувгийг үүсгэх бөгөөд суваг нь хоёр хэсэгт нарийссаныг умайн гадна, дотор хөөмий гэнэ. Умайн хөндийн урт 7 см орчим, түүний эзлэхүүн гуурсныхаа хамт 10 см3-ээс ихгүй юм. Умай давсагны ард, шулуун гэдэсний урд талд төв хэсгийг эзлэн бага аарцгийн хөндийд байрлана. Умай нь гурван давхраас тогтсон 2—3 см зузаан булчинлаг ханатай, булчингийн ширхгүүд олон чиглэлд сүлжилдсэн байдаг нь жирэмсний үед гэнэт сунах, төрөхөд хүчтэй агших боломжийг бүрдүүлнэ. Умай өөрийн байрлалаараа дөрвөн хос тусгай холбоосоор бэхлэгдэж түүнийг урагш бага зэрэг хазайлган тогтоож байдаг. Холбоосыг дагаж умайг тэжээх цусны судас орно. 

	Умай өөрөө агших чадвартай. Умайг хэвлийн хөндийн бусад эрхтний адил гялтан хальс хучдаг. Умайн дотор хана их хэмжээний булчирхай бүхий бүрхүүлтэй бөгөөд хүзүү хэсгийнх нь илүү хөгжсөн байдаг. Умайн хучаас эдийн гадаргууд жижиг сормуус байх бөгөөд дээрээсээ доош чиглэж хэлбэлзэж хөдөлнө. Бэлгийн бойжилт гүйцсэн эмэгтэйн умайн дотор бүрхүүл биеийн юм ирэх бүрд өөрчлөгдөж байдаг. Төрөх болон биеийн юм ирэх үед салст бүрхүүлийн үгүй болсон булчирхайнууд түүний гүнд шинээр үүсэж буй булчирхайгаар нөхөгдөж байдаг. Умайн хөндий шүлтлэг орчинтой учир сперматозиодын амьдралд тохирно. Умайн салст бүрхэвч бичил биетэнтэй тэмцэхэд зохицоогүй, хөндий нь элдэв нянгүй байдаг. 

	Умайн хүзүүнд байрладаг булчирхай унжралдсан шүлтлэг салс үүсгэж үтрээ, умайн хөндийг чийглэдэг. Умайн хүзүүний сувагт энэ салс тогтоц өтгөрч бөглөө маягийн зүйл үүсгэж, үтрээний салслаг шингэн болон олон тооны нян, түүний хөндийд нэвтрэн орох явдлыг саатуулдаг. Харин сперм ямар ч саадгүй нэвтэрнэ. Бэлгийн бойжилтын үед умайн хүзүүний булчирхай онцгой хөгжих бөгөөд түүний шүүрэл биеийн юм ирснээс хойш 8—10 хоногийн дараа улам их ялгарна. 

	Төрөөгүй эмэгтэйн умай, төрсөн эмэгтэйнхээс хэмжээгээрээ нэлээд бага юм. Түүний урт 7—8 см, өргөн нь 4—5 см. Төрөөгүй эмэгтэйн умай 50—60 г, төрсөн эмэгтэйнх 70—80 г. Умай барагцаалбал зангидсан гарын дайтай байдаг. Умай цусны судсаар маш баялаг бөгөөд жирэмслэх үед улам ихэснэ. Биеийн юм ирэхийн өмнө умайн цусан хангамж сайжирдаг. 

	Умай бол нярайн анхны өлгий, тогтсон ураг өсөх, үр боловсрох, төрөх үед өөрийн хүчирхэг булчингаар хүүхдийг гадагш түлхэх зэрэг физиологийн ихээхэн ач холбогдолтой юм. Жирэмсэн үед умайн цусан хангамж ердийнхээс 4—5 дахин ихэснэ. Бас цусны чанар нь сайжирч, гемоглобины хэмжээ нэмэгдэнэ. 

	Жирэмсэлсний хоёр дахь сарын эцэст умайн хэмжээ галууны өндөгний хэртэй болох бөгөөд төрөх үед 35 см урт, 1 кг жинтэй (хүүхдийг оролцуулалгүйгээр) болно. Төрөөгүй эмэгтэйн умайн хөндийд 3—4 см3-ээс ихгүй шингэн байдаг. Жирэмсэлсний эцэст умайн хөндий их тэлж түүнд 5—7 л шингэн багтаж болох хэмжээнд хүрнэ. Жирэмсний эцэст умайн жин энгийн үеийнхээс барагцаалбал 24 дахин, хөндийн эзлэхүүн 519 дахин ихэснэ. 

	Умайн ёроолоос хоёр тал руу умайн гуурс (баруун, зүүн) буюу умайн өндөгний гуурс салбарлан гарна. Энэ нь нэлээд зузаан, сунамтгай булчинлаг бөгөөд умайн өргөн холбоосонд байрлана. Гуурс бүрийн суваг нарийн нугачаатай, 12—16 см урттай юм. Гуурсны хамгийн нарийн (0,5—1 мм) төгсгөл нь умайн хөндийтэй нийлж, нөгөө өргөн (8 мм орчим) намилзсан ирмэгтэй хэсгээрээ хөндий рүү нээгдэж өндгөвчийн дээд туйл руу унжина. Эмэгтэйн хэвлийн хөндийн, үтрээ умайн хөндийн үүд умайн гуурсаар дамжин гадаад орчинтой харьцдаг. Эрэгтэйн хэвлийн хөндий бол бүрэн хаалттай юм. 

	Охидын умайн гуурс бие гүйцсэн эмэгтэйнхийг бодвол урт, нугалаас ихтэй нарийн байдаг. Бэлгийн дутуу хөгжлийн үед (инфантилизм) бэлгийн аппарат гүйцэд хөгжихгүй, гуурс мэт нарийн болж үлдсэнээр үргүй болох, умайн гадуурх жирэмслэхийн шалтгаан болдог. 

	Умайн гуурс хоёр давхар булчингийн ханатай. Нэг нь тууш байрлах бөгөөд түүний агшихад гуурс богиносож, цагариг булчингийн агшихад гуурс нарийсна. Гуурсны дотор тал сормуус мэт намираа салслаг бүрхүүлтэй бөгөөд умайн чиглэлд гүрэлзэх мэт хөдөлгөөн хийж, хэвлийн хөндийгөөс умай руу тогтмол урсах шингэнийг барьж байдаг. Энэхүү шингэн нь өндгөвчинд боловсорч унасан өндөг эсийг гуурсны хөдөлгөөний эсрэг яваа үрийн шингэн рүү чиглүүлж өгнө. Өндөг умай руу гуурсны хананы булчингийн давхрын агшилтаар чиглэнэ. Түүний агших чадвар өндгөн эс боловсорч гүйцэх, өндгөвчинд шар бие орших үед идэвхэжнэ. Гуурсны салслаг бүрхэвчинд булчирхай байхгүй, харин цусны судас баялаг. Эмэгтэйн эм бэлгийн эс өндгөвчөөс умайд орох ганцхан зам бол умайн гуурс юм. Гуурсгүйгээр жирэмслэх боломжгүй. Учир нь гуурсанд бие гүйцсэн өндгөн эснээс гадна үр тогтоох сперматозоид орно. 

	Умайн гуурс нь үтрээнээс умайд орсон өвчин үүсгэгч нянг улмаар хэвлийн хөндийд дамжуулж аюулт өвчин үүсгэж мэдэх нөхцөл болдог тал бий. Умайн баруун зүүн талд өвдгөвч байрлана. Өндгөвч нь эм бэлгийн эс, мөн гормон боловсруулдаг булчирхай гом. Өндгөвч чавга хэлбэртэй, насанд хүрсэн эмэгтэйн өндгөвч 3—5 см урт, 2 см өргөн, 5—10 гр жинтэй. Бага насны охидын өндгөвч хэмжээгээр нэлээд том байх бөгөөд 2,5 насанд гүйцэд бүрэлдэж хөгшрөхөд хатна. 

	Өндгөвч муу хөгжих юм уу, үйл ажиллагаа нь ямар нэгэн шалтгаанаар дутмаг байвал бэлгийн хөгжилт дутмаг (инфантилизм) байх төдийгүй бие махбодын ерөнхий хөгжилт хоцорч бэлгийн хоёр дахь шинж тэмдэг сул илэрнэ. 

	Хоёр талын өндгөвч өөрийн холбоосоороо умайтай холбогдоно. Өндгөвч цусны судас, мэдрэлийн судлаар баялаг боловч ямар нэг гарах цорго байдаггүй. Өндгөвч цус, мэдрэлийн судал, булчингийн ширхэг, холбогч эдээс тогтсон тархилаг давхар, хэмжээгээр том нэлээд холтослог давхраас тогтоно. 

	Өндгөвчийн холтослог давхарт эмэгтэй хүний үр хөврөлийн эс (өндгөн эс) анхдагч цэврүүнд (фолликул) байрлана. Охидын өндгөвч тус бүрд төрөх хүртэлх хугацаанд 200 мянга орчим боловсроогүй цэврүү оршино. Амьдралын эхний жилүүдэд ихэнх нь арилах бөгөөд цэврүү шинээр үүсдэггүй. Бие гүйцэх үед өндгөвч тус бүрд 5—7 мянган цэврүү үлдэнэ. Гэвч эмэгтэйн бэлгийн амьдралын бүх хугацаанд эдгээрээс зөвхөн 400—500 цэврүү гүйцэд боловсорно. Өөрөөр хэлбэл эрүүл эмэгтэй амьдралынхаа хугацаанд 500 удаа эх болоход бэлэн байна. Хүний удам хойчоо үлдээх боломж ийм их байдаг байна. Бие гүйцсэн эмэгтэйн бүх өндөгний тоо амьдралын турш үзэгдэх биеийн юмны тоотой тохирно. 

	Иймээс өндгөвчинд байгаа нөөц өндгийг нэг эмэгтэйн физиологийн бодит хэрэгцээтэй (үр тогтох, үр боловсрох) харьцуулахад асар их бөгөөд биеийн бусад эрхтнийг бүтээх эд эсийг бүрэлдүүлэх нарийн хэмнэлт олдог байгалийн өвөрмөц "үрэмтгий чанар" ийнхүү илэрдэг боловч хүний үр удам тасралтгүй үржих материалыг "харамладаггүй" байна. Гэтэл үр тогтохоос цаашид ураг хөгжихөд дунджаар дөнгөж 10-12 өндөг үрэгдэж байдаг аж. 

	Нас гүйцсэн эрүүл эмэгтэйчүүд сард ганцхан өндгөн эс ялгаруулж байдаг нь биеийн юм нэг удаа үзэгддэгийг гэрчилнэ. Өөртөө өндгөн эсийг агуулж бүрэлдсэн цэврүүний2 диаметр 15 мм орчим (дунджаар томхон вандуйн хэртэй) бөгөөд дотор талаасаа холбогч эдийн бүрхүүл, хавтгай хучаас эдээр хучигдан, тэдгээрийн дунд боловсорсон өндгөн эс байрлана. Уутанцрын цэврүүний хөндий эстрадиол (фолликулин3) гормон бүхий шингэнээр дүүрнэ. Өндгөвчинд бараг үргэлж хэд хэдэн цэврүү боловсорч нэг нь хагарч, бусад нь эргэх хөгжлийн замдаа устдаг болохыг тогтоожээ. 

	Өөрийн гүйцэд хөгжилтөд хүрсэн цэврүү өндгөн эсийн хамт өндгөвчийн гадаргууд түрэгдэж, хана нь нимгэрч хагарахад өндгөн эс хэвлийн хөндийд орж, улмаар умайн гуурсны нарийссан хэсгийн соролтын нөлөөнд орно. Энэ үзэгдэл биеийн юм ирж эхлэхээс 11—14 хоногийн өмнө болно. Хагарч өндгөн эсээ унагасан цэврүүний дотор эсийн ургалт болж цэврүүний үлдэгдэл нь шар бие болон хувирна. шар бие нь түр зуурын дотоод шүүрлийн булчирхай бөгөөд биеийн юмны мөчлөгийг зохицуулна. Хэрэв үр тогтохгүй бол шар бие бага зэрэг өсөөд 12—15 хоногийн дараа уусаж арилна. Удалгүй нөгөө өндгөвчинд шинэ өндгөн эс боловсорч эхэлнэ. Эрүүл биетэй эмэгтэйчүүдэд төрөх чадварын насны явцад баруун зүүн өндгөвчинд ээлжилж өндгөн эс боловсорч байдаг. Өндгөн эс өсөж боловсрох процесс ойролцоогоор 8 долоо хоног үргэлжилнэ. Цэврүү хагарахын өмнөх өдрүүдэд өндгөн эс боловсрох процесс эрчимжиж, түүний цөм нь хоёр хуваагдана. Гэхдээ боловсролтын анхны хуваагдалт өндгөвчинд, хоёр дахь нь цэврүү хагарсны дараа явагдах бөгөөд сперматозоид өндгөн эсэнд нэвтрэн орсны дараа л гуурсанд очиж гүйцэд боловсорно. Үр нийлэхэд бэлэн өндгөн эс биеийн бусад эсийн адил тал цөмтэй болсон байдаг. Энэ хагас цөм нь хромосомын хагас тооноос тогтоно. Өөрөөр хэлбэл 46 хромосомын оронд 23 хромосом л байна. Үүнийг үр тогтоход эмэгтэйн талаас бэлэн байгаа пронуклеус гэнэ (Эр эм өндгөн эс нийлэх үед нөгөө хагас хромосомыг сперматозоидоос авна). Өндгөвчинд цэврүү боловсрох бүх процесс болон цэврүүнээс өндгөн эс гарахыг нийтэд нь овуляц гэж нэрлэнэ. Энэ нь мэдрэл, дотоод шүүрлийн нарийн нөлөөн доор явагдана. Цэврүүнээс өндгөн эс минут хүрэхгүй хугацаанд ялгаран гарах бөгөөд хурьцлын хүсэлттэй шууд холбоогүй юм. Эм бэлгийн өндгөн эс4 нь бөөмтэй цөм, анхсийвэн бүхий цэврүү бөгөөд бүрхүүл цэврүүлэг давхар эсээр хучигдана. Анхсийвэн дотор том хэмжээний мөхлөг байдаг нь үр хөврөлийн тэжээлийн болон бүрдэлтийн материал болдог шар уураг юм. Өндгөн эс эзлэхүүнээрээ сперматозоидоос 50000 дахин том, түүний хөндлөн огтлол нь ойролцоогоор 0,2 мм хүрнэ. Өөрөөр хэлбэл өндгөн эсийн хэмжээ нь нарийн үзүүртэй харандаагаар маш жижиг цэг тавьсантай тэнцэнэ. Гэсэн ч энэ нь бие махбодын хамгийн том эс юм. Үр тогтохын өмнө өндгөн эсийн эзлэхүүн улам томорч эсийн сийвэн дүүрснээс болж хурдан томорч, сперматозоидоос 85000 дахин их болно. Харин энэ үед үр хөврөлийн эсийн хоёулыг нь хромосомын хэмжээ бараг ижил байдаг. 

	Үр тогтоогүй өндгөн эс өндгөвчөөс гарсны дараа маш хурдан үхэж биеийн юмны хамт гадагш ялгарна. Эмэгтэй хүн үр тогтоогоогүй бол биеийн юм ялгаруулдаг. Дээр үеийн эрдэмтэд биеийн юмыг үр тогтоогүй өндөгний зулбадас юм гэж ярьдаг байлаа. 

	Сүүн тэжээлтэн, хүний үр хөврөл нь эхийн биеийн дотор хөгжих бөгөөд өсөлтийн эхнээс тэжээлийн бэлэн материалын нөөц хэрэгтэй учир цаашид тэжээлийг эхийн цуснаас хүйгээрээ дамжуулж авна. 

	Өндгөвчийн завсрын эдэд үүсдэг эстрогены гормон нь аскорбины хүчил ферментээр баялаг бөгөөд стероид, түүнчлэн эр бэлгийн гормон андрогений био-нийлэгжилтэд чухал үүрэгтэй. Нас бие гүйцэхээс бүр өмнө өндгөвчийн ялгасан гормонууд охидын бие организмд «эмэгтэй» шинж хэлбэржихэд дөхөм үзүүлнэ. Тэдгээр нь умайн хэвийн өсөлт хөгжилтийг сэдээж, түүний салслаг бүрхэвчинд гардаг мөчлөг өөрчлөлтөд биеийн юм нөлөөлнө. Эстрогенүүд жирэмслэхэд чухал ач холбогдолтой уургуудын нийлэгших ижилсэхэд дөхөм үзүүлнэ. Эдгээр нь эмэгтэй хүний бүх онцлог, бэлгийн хоёрдогч шинжүүдийн хөгжилтийг түргэтгэнэ. Сэтгэлзүй биеийн хөгжилтөөс эхлээд эх болох шинж хүртэлх эмэгтэйн бүх онцлог нь химийн идэвхт бодис-гормоныг5 ялгаруулдаг дотоод шүүрлийн хэд хэдэн булчирхай, юуны өмнө өндгөвчийн үйл ажиллагаатай холбоотой юм. 

	Прогестерон, түүнчлэн өндгөвчийн түр зуурын булчирхай шар биеэс ялгардаг жирэмсний үеийн гормон релаксины нөлөөгөөр умайн салслаг бүрхэвч үр тогтсон ураг хүлээн авахад бэлэн болж, хөврөл хөгжиж, эмэгтэйн биед үр тээх чухал нөхцөлийг бүрдүүлнэ. 

	Уураг тархины гадаргуугийн доод хэсэгт байрладаг дотоод шүүрэлт булчирхай өнчин тархи өндгөвчийн үйл ажиллагааг зохицуулна. Тэгээд цаашид насанд хүрсэн эмэгтэйн биед өндгөвчийн эстроген болон өнчин тархины гормоны үйлчлэлээр биеийн юм тогтмол ирэх, өвөрмөц "дотоод зохицуулалт" бий болдог. 

	 

	Эрэгтэй хүний бэлгэ эрхтэн

	 

	Эрэгтэй хүний бэлгэ эрхтнийг гадна, дотор гэж ялгана. Дотор эрхтэнд төмсөг, түүний дайвар, үр дамжуулах суваг, үрийн цулцан, манжин булчирхай, шээс ялгаруулах суваг, гадна эрхтэнд бэлгэ, хуухнаг тус тус багтана. 

	Бэлгэ нь (пенис) бэлгийн харьцааны болон шээс, үрийн шингэн дамжуулах хоёрдмол үүрэгтэй эрхтэн юм. Эрэгтэйн бэлгэ эрхтний арын угийг суурь гэх бөгөөд өгзөг, умдгийн ясанд бэхлэгдэнэ. Бэлгэ эрхтний угаас толгой (тээрхий) хүртэлх хэсгийг бие, үзүүр орчмын нарийссан хэсгийг хүзүү буюу титэм ховил гэнэ. Бэлгэ эрхтний арьс нимгэн, хөдөлгөөнтэй, сунамтгай, өөхөн давхраагүй байдаг. Бэлгэ эрхтний тээрхийн хэсгийн арьс хөндлөн хоёр давхар нугалаас үүсгэж толгойн хэсгийг бүрхэнэ. Бэлгэ эрхтний тээрхийг тойрсон энэ нугалаас зарим хүнд маш урт учир тээрхийг бүтэн хучна. Ихэнх эрэгтэйн тээрхийн арьс амархан гэдрэг шамарна. Хурьцал үйлдэж үзээгүй зарим залуу эрэгтэйн тээрхийн арьс урд хэсгээрээ их нарийссан, шээс л ялгарах сүв төдий цагариг үүсгэж ар тийшээ шамардаггүй. Ийм үед эмч битүү арьсыг "эсгэх" зүслэг хийдэг. 

	Бэлгэ эрхтний хүзүүний арьс, үзүүрийн арьсны дотор гадаргууд олон тооны тосны булчирхай байх бөгөөд өвөрмөц үнэртэй цагаавтар тос ялгаруулна. Бэлгэ эрхтний арьсан бүрхүүл, ялангуяа түүний үзүүр хэсэг мэдрэх мэдрэлийн судлаар элбэг. Бэлгэ эрхтний уг, умдаг, түүнээс дээш хэсгийн арьсыг өтгөн ширүүн үс бүрхдэг. Бэлгийн боловсролт эхлэх үеэс эрэгтэй, эмэгтэй хүний суганы хонхор, бэлгэ эрхтний гадаргууд үс ургана. 

	Бэлгэ эрхтний голоор шээс дамжуулах уян хатан суваг байрлана. Уг гуурс давсгийн гарах амсраас эхлээд бэлгэ эрхтний үзүүрт төгсөнө. Насанд хүрсэн эрэгтэйн шээсний суваг 18—22 см урт. Манжин булчирхайг дайрч өнгөрөх арын хэсэг, арай урт урд хэсэг гэж ялгана. Арын хэсэг нь зөвхөн шээс ялгаруулахад л зохицсон суваг бөгөөд урд сувгаар шээс, үрийн шингэн ялгарч гарна. 

	Шээс ялгаруулах сувгийн дотор талыг олон тооны салслаг булчирхайгаас тогтсон салслаг бүрхүүл хучна. Шээсний сүвний өмнө, арын хэсгийн зааг дээр сувгийн хөндий рүү вандуйгаас томгүй хоёр булчирхайн нүх нээгддэг. Эдгээр булчирхай бэлгийн хөгжлийн үед үйл ажиллагааныхаа дээд цэгт хүрнэ. Эдгээр булчирхайнууд бэлгийн сэрлийн үед өтгөвтөр тунгалаг салс ялгаруулж үрийн шингэнтэй холилдоно. Шээсний сүвний хөндийд булчирхайнуудаас ялгарсан шүүрс түүнийг үргэлж чийглэг байлгаж, сперматозоидод тохиромжтой шүлтлэг орчныг буй болгоно. Тайван үед шээсний сүвний зай наалдсан байдалтай байх бөгөөд салслаг бүрхэвч тууш нугалаа үүсгэнэ. 

	Шээсний сүвний арын арай өргөн, сунасан, шээс, үр ялгаруулах замын огтлолцсон хэсэгт томгүй (1,5 см урт) уртавтар хэлбэртэй үрийн товон байх бөгөөд түүн рүү үр гаргах баруун, зүүн хоёр цоргоны амсар онгойно. Үрийн товонгийн ойролцоо манжин булчирхайн ялгах цоргонуудын олон тооны амсар байрлана. Энд манжин булчирхай өөрийн шүүрсийг гаргаж эр үртэй нийлнэ. Үрийн товон мэдрэлийн судсаар баялаг. Хурьцлын бүх үе (хөвчрөх, үр гаргах, дур тайлах) үүсэхэд үрийн товон тодорхой үүрэг гүйцэтгэнэ. Бэлгэ эрхтэн их бие нэг нь нөгөөдөө наалдсан гурван тууш хөвсгөр хонгил биеэс бүтнэ. Тэдгээрийн дотор олон тооны жижиг хөндий завсар байдаг. Ханаараа тууш хөндлөн булчингийн ширхэгтэй цусны судас хөндий рүү нь нээгдэнэ. Бэлгэ эрхтний хөвсгөр бие өөртөө цус хуралдуулах чадвартай учир гэнэт хөөж, цус буцаж урсахад хөөлт буурна. Бэлгийн сэрлийн үед бэлгэ эрхтний хөндий цусаар дүүрч, хярзангийн булчин рефлексээр агшсанаас цус буцахгүй саатна. Үүний дүнд бэлгэ эрхтэн эзлэхүүнээрээ 3—4 дахин томорч, уртаараа 14—18 см болж зөөлөн хэр нь хатуурч ирнэ. Бэлгэ эрхтний хүчилсэн энэ байдлыг хөвчрөх гэнэ. Хурьцлын дараа буюу бэлгийн сэрэл буурахад хөвчрөл алга болно6. Бэлгэ эрхтний вений нэг судсыг артерийн хоёр судас дагалддаг онцлогтой билээ. 

	Хуухнаг арьс булчингаас тогтсон зэргэлдээ хоёр уут бөгөөд тус бүрд нь эрэгтэйн бэлгийн булчирхай-төмсөг байрлана. Хуухнагийн доторх дулаан хэвлийн хөндийн дулаанаас 3—4°С-аар бага. Энэ нь төмсөгт эр үр хэвийн байдалд өсөж боловсроход тохиромжтой7. Хуухнаг төмсгийн халуун хүйтнийг тохируулна. Түүний өвөрмөц булчин нь түүнийг тойрч байгаа агаар, усны халуун хүйтэнд их мэдрэмтгий. Хүйтэнд булчин агшихад хуухнаг бэлгэ эрхтний уг руу татагдаж, халуунд булчин суларч хуухнаг унжина. 

	Төмсөг нь бэлгийн эс-сперматозоид, эрэгтэйн бэлгийн гормоныг боловсруулдаг булчирхай юм. Төмсөг тус бүр долоон давхар бүрхүүлтэй, өндгөвчтэй адил цусны судсаар баялаг. Насанд хүрсэн эрэгтэйн төмсөг тагтааны өндөгнөөс арай том хэмжээтэй 20—30 гр жинтэй. Төмсөг тус бүр төмсгийн татуургат сойгдож, түүний дотуур үр гаргах цорго, тунгалгийн болон цус, мэдрэлийн судас өнгөрөх бөгөөд булчингийн ширхгүүд байна. Төмсөг тус бүрийн дотор талд 600 гаруй цагариг хэлбэртэй атираа байдаг. Тэдгээр нь 50—60 см урт, 0,2—0,3 мм өргөн бөгөөд төмсгийн бүх жингийн 60 хувийг эзэлнэ. Хэрэв төмсгийн үрийн бүх сүвийг сунгавал 200—300 м урт нарийн утас болно. Сперматозоидыг сая саяар тогтмол гаргадаг үрийн сүвний дотор гадаргуу хэчнээн том болохыг эндээс үзэж болно. 

	Төмсгийн дээд талд төмсгийн дайвар нягт наалдсан байх бөгөөд гогцоорч атирсан урт гуурс—дайврын цорго юм. Энэхүү цорго ихээхэн атирч, төмсгийн суваг руу цутган орж дайврын жижиг хэсгүүдийг үүсгэнэ. Хэрэв дайврын цоргыг сунгавал 6 метр орчим урт болно. Доод талаараа бүдүүрч атираа нь бага болж, шууд үр гаргах цорготой нийлнэ. Төмсгийн дайвар, ялангуяа түүний сүүл хэсэг нь сперматозоид агуулах сав юм. Энд сперматозоидууд эцсээ хүртэл боловсорч үр тогтоох чадвартай болно. 

	Төмсгийн үрийн сүвнүүд үрийн утсан бүтээгдэхүүн сперматогенез гаргах газар юм. Үр хөврөлийн сүвийн хучаас эдийн онцгой эс дараалан дөрөв хуваагдах замаар явах эсийн нэлээд нарийн өөрчлөлтийн дүнд чанарын хувьд шинэ эс—залуу сперматозоид үүсэж боловсорно. 

	Энэхүү процесс зөвхөн эрэгтэйн бэлгийн гормон—тестостероны нөлөөний доор явж 74 хоног үргэлжилнэ. Түүнчлэн сперматогенезод бамбай булчирхайн гормон нааштай нөлөө үзүүлнэ. Залуу сперматозоидын цөм залуу өндгөн эсийн цөмийн адил биеийн бусад эстэй харьцуулбал хромосомын тоо дутуу, хагас цөмөөс тогтоно. Хоёр дахь хагас сперматозоид үр нийлэх үед дутуу хромосомыг өндгөн эсээс авна. 

	Тухайн нөхцөлөөс шалтгаалан бие гүйцсэн төмсгийн бүх сүвнүүд нэгэн зэрэг ажилладаггүй. Спермитозоид нэг зэрэг үүсэхгүй бөгөөд түүний зарим нь түр зуур зогсож болно. Сперматозоид шинээр 3—4 хоногт бий болно. 

	Сперматозоид8 буюу эрэгтэйн бэлгийн эс нь нэг хэсэгтээ дугуйрч бүдүүрсэн урт утас хэлбэртэй, сперматозоидын урт нь ойролцоогоор 0,05 мм. Уртаашаа байрласан үрийн 20 утас 1 мм нарийхан зураас үүсгэнэ. Бие гүйцсэн сперматозоидыг цөм бүхий лийр хэлбэртэй толгой, хүзүү, хөдөлгөх аппарат бүхий бие, хэлбэлзэх хөдөлгөөн үүсгэдэг урт утаслаг сүүл гэж дөрвөн хэсэгт хуваана. 

	Сперматозоидын сүүл бүх биеийн дагуу тууш тэнхлэгийг тойрсон эргэх хөдөлгөөн сүүлээрээ (шулуун шугамын давших хөдөлгөөн) урсах шингэний эсрэг толгойгоо урагш болгон хөдөлнө. «Сперматозоидын хөдөлгөөний төв нь түүний хүзүү, биед байдаг. Шингэний урсгал, умайн гуурсны хучаас эд, умайн зүг намилзах нь умайн доторх өндгөн эс сперматозиодтэй учрахаар умайн хүзүүний зүг хөдлөхөд тусална. Сперматозоид, өндгөн эс зохих хэмжээндээ хүртэл томрох үедээ намуу цэцгийн үр шиг харагдана. 

	Хурьцал бүрийн үед үртэй хамт гарч байгаа спетматозоидын тоо маш их бөгөөд 200—300 саяд хүрнэ. Үрийн шингэний доторх сперматозоидын тоо, идэвхтэй хөдөлгөөн нь үр хэвийн байдалд байгааг гэрчилнэ. Хурьцлын дараа тохиромжтой нөхцөлд 30—40 минутын дараа сперматозоид умайн хөндийд хүрнэ. 

	Үрийн сувгийн шүүрэл нь цавуу шиг өтгөрсөн сперматозоидын шингэнээс тогтоно. Дайвар болон үр дамжуулах цорго дотор үрийн утас хөдлөх чадваргүй байна. Тэдгээртэй үрийн цулцангийн шүүс, манжин булчирхайн шүүс нэгдэхэд нэлээд идэвхэжнэ. 

	Үрийн шингэн бол төмсөг, үрийн цулцан, манжин болон куперийн булчирхай, шээс ялгах сувгийн салслаг булчирхайнуудаас ялгаруулсан зүйлээс тогтсон хольц юм. Сперм нэлээд байх учир түүнд 10 хувь хүртэл хатуу бодис байна. Мөн уураг, амин хүчлүүд, глюкоз, фруктоз, гормон, шээс нь болон бусад хүчлүүд, ферментүүд-гиалуронидаз, хүчиллэг фосфатаз9, С, В1, В2, РР, Е, А витамин бусад олон тооны органик, органик бус бодис байна. Сперм дотор 17 орчим микро элемент байдгийг тогтоожээ. Үрийн шингэн нь спермийн хэвийн бодисын солилцоог хангадаг тэжээлт орчин юм10. 

	Хэвийн хурьцлын үед эрүүл хүнээс 2—10 гр үрийн шингэн (дунджаар 3—5 гр) ялгарна. Нэг удаагийн хурьцлаар ялгарч байгаа спермийн тоог ялгарсан үр (эякулят) гэнэ. Шинэхэн ялгарсан сперм унжралдсан өтгөн, сүү шиг булингар байдалтай, түүний туулайн бөөрнийх шиг өнгө, үнэр нь манжин булчирхайн шүүсэнд спермийн буйг гэрчилнэ. 10—15 минутын дараа гадагш ялгарч буй үр шингэрнэ. Үр шүлтлэг урвалтай учир сперматозоидын хэвийн хөдөлгөөнд тохиромжтой байдаг. Эхний ялгарч буй спермийн гуравны нэгний 75 хувийг сперм эзэлнэ. 

	Ийм их хэмжээний сперматозоид бий болж байгаа нь үр тогтолт, төрөлт үргэлжлэх явдлыг хангаж өгнө. Иймд нэг эрэгтэй хүн өөрийн амьдралын туршид олон мянган өндгөн эстэй үр нийлүүлж, олон хүүхэд төрүүлэх чадвартай байна11. Гэвч эмэгтэй хүн 10—12 удаагаас илүү төрөх нь ховор. 

	Төмсгийн үрийн сувагт сперматозоид бий болох нь бие гүйцэх үе болохоос (13—16 нас) эхлээд 65—70 нас хүртэл завсарлагагүй үргэлжилнэ. Заримдаа бүр өндөр насанд ч ингэж чадна. Тэгэхдээ хөвүүдийн хурьцах чадвар, үр тогтох чадвараас хэдэн жилийн өмнө бий болно. Үр гаргах зам хаагдах, хурьцахгүй удахад сперматозоид үүсэх явдал хямрахгүй. 

	Үр гаргах цорго нэлээд нягт зузаан булчингийн ханатай судал юм. Үр гаргах цоргоны урт 50— 60 см, хөндлөн огтлол 3 мм, зайн диаметр 0,5 мм орчим байдаг. Судлын хөндий онцгой товгор эс бүхий салслаг бүрхүүлээр хучигддаг. Судлын ханын булчингийн давхрын агшилт нь үрийн шингэний хөдөлгөөн дэмжлэг үзүүлнэ. 

	Зур 2. Эрэгтэйн шээс бэлгийн систем (зүссэн байдал)

	1—Манжин булчирхай, 2—Давсаг, 3—Давсгийн сүв, 4—Нарийн гэдэсний гогцоо, 5—Үрийн цулцан, 6—Шулуун гэдэс, 7—Хошногоны гадна хуниас, 8—Хошного, 9—Шээсний сүвний хальслаг хэсэг, 10—Булцуут хонгил бүхий булчин, 11—Болцуу, 12—Төмсөг. 13—Үрийн судлын вений судасны сүлжээ, 14—Тээрхий, 15—Шээсний сүвний хөвсгөр бие, 10—Бэлгэ эрхтний хөвсгөр бие, 17—Умдаг яс, 18—Шээс бэлгийн өрц.

	 

	 

	Үр гаргах цорго үрийн судлын хамт төмсгийн дайвраас дээш өргөгдөж, цааш цавины судлаар бага аарцгийн хөндийд орж, давсгийн ёроол руу бууна. Давсгийн арын хананд хүрэхээс арай өмнө, хоёр дахин өргөсөж 3—4 см урт цүлхэн12 үүсгэнэ. Тэгээд дахин нарийсаж үрийн цулцангийн жижиг булчирхайн цорготой нийлнэ. 

	Үрийн цулцан сперматозоидын идэвхтэй чанар, амьдрах чадварыг сэргээдэг бэлгийн боловсролтын үеийн эхнээс бий болдог фруктозтой өөрийн шингэнийг үрийн шингэнтэй нийлүүлнэ. Бэлгийн гормон тестострон төмсөгт хэчнээн эрчимтэй үүсэх тутам, үрийн цулцангаас фруктоз төдий чинээ их ялгарна. Хэрэв тестострон байхгүй бол түүн дотор фруктоз үүсэх явдал зогсоно. Булчирхайн эдгээр эрхтэн бэлгийн гормоны үйлчлэлийн дор хөгжиж ажиллана. Үрийн цулцан ханын хучаас эдийн эсээс ялгарсан шүүрсээр дүүрэхэд хөвчрөх, үр ялгаруулах нурууны нугасны төвийг сэргээж, зүгээр үед буурна. Иймд үрийн цулцан бэлгийн хэвийн ажиллагаанд их ач холбогдолтой юм. 

	Үр цацах цорго, үрийн цулцангийн цорготой нийлэх хэсэгтээ өргөсөж, үр дамжуулах цорго руу орно. Тэгээд манжин булчирхайн бүх гүнээр дайран өнгөрч, нөгөө талын цоргоны нүхний зэрэгцээ, үрийн товонгийн дэргэд шээс ялгаруулах хөндийд нээгдэнэ. Үр дамжуулах цоргоны хананд гөлгөр булчингийн хүчтэй давхар байх бөгөөд булчингийн багцууд цорго тус бүрийн амсрыг тус тусад нь бүсэлж, спермийн хуниас үүсгэнэ. Үр цацах цоргоны амсар, эхнийхээ хэсэгт 0,8 мм зайтай, цоргоны өөрийнх нь хэмжээнээс 4 дахин нарийн байдаг. 

	Үр ялгарах агшинд төмсгөөс шууд үр гарахгүй харин урьдчилан хуралдсан цүлхэн, түүнд наалдсан үр дамжуулах цоргоноос гарна. Үр нь төмсгөөс дайвар гаргах судлын сормууслаг хучаас эдийн тусламжаар хөдөлж, цаашид үр гаргах цоргоны гүрвэлзэх онцгой хөдөлгөөнөөр үүссэн даралтаар цүлхэнд орно. Сперматозоидууд төмсгөөс үр дамжуулах цоргонд 48 цагаас багагүй хугацаанд орно. Сперматозоид үүссэн газраасаа ялгаран гарах хүртэлх бараг 8 метр урт замыг туулна. 

	Төмсгийн дайврын цорго, үр цацах, дамжуулах сувгууд төмсгөөс шээсний сүвний хойд хэсэг хүртэл тасралтгүй үргэлжлэх үрийн зам юм. Энэ зам болон умайн гуурсны байдлаас үр тогтох эсэх нь шалтгаалах нь ойлгомжтой. Эдгээр сувгуудад ямар нэгэн саатал (үрэвсэх, наалдах, нарийсал) болоход эмэгтэйн үтрээнд үр ирж чадахгүй тул үр тогтох боломжгүй болно. 

	Бэлгийн гормонууд (андроген) зонхилон төмсгийн завсрын эдийн Лейдигийн эсээс боловсорно. Иймээс төмсөгт гормон хуримтлуулах чанар байхгүй тул түүний гажгийн үед шууд гормоны дутмагшил илэрнэ. Төмсөгт эстроген гормонууд бага хэмжээгээр боловсорно. Түүнчлэн эрэгтэй хүний бөөрний дайвар булчирхайн гадарт андрогены үйлчилгээтэй бодис нэлээд хэмжээгээр боловсордог юм. Хэрэв төмсгийн андроген боловсруулах нь хямарвал бөөрний дайвар булчирхайн гадрын андрогенууд төмсгийн андрогенын хэсгийг төлөөлж ч чадна. Зарим булчирхай судлагчид бөөрний дайвар булчирхайн гадрыг бэлгийн хоёрдугаар (нэмэлт) булчирхай гэж нэрлэдэг. Хөгшрөхөд төмсгийн гормоны үйл ажиллагаа, сперм ялгаруулах ажиллагаанаас удаан үлдэнэ. 

	Төмсгийн гормонууд эмэгтэйн өндгөвчийн гормоны адил бэлгийн систем, анхдагч, хоёрдогч бэлгийн шинж, эрэгтэйн сэтгэлзүй, бэлгийн хөгжилтөд түлхэц өгнө. 

	Хүний ухаан санаа болон төв мэдрэлийн системийн ажиллагааны байдалд бэлгийн гормонууд (сексогенууд) ихээхэн нөлөөлнө. Тэдгээр нь уураг тархины гадрыг дэмжинэ. Хэрэв (төмсгийн үйл ажиллагааг муудах, гипогонадизм) дутвал мэдрэлийн сэрэл, саатал өөрчлөгдөнө. Эмэгтэй хүний андроген, эстроген гормон бэлгийн булчирхайгаас төдийгүй бөөрний дайвар булчирхайн гадраас ялгарна. Эдгээр нь өнчин тархитай нягт холбоотойгоор үйлчилнэ. Эрэгтэй эмэгтэй хүний өнчин тархины гормонууд адилхан уураг тархины гадар, гипоталамусын13 шууд хяналтад оршино. Эрэгтэй эмэгтэйн гормонууд нас хүйсээс хамаарч харилцан үйлчилнэ. Эрэгтэй эмэгтэй хүний дур тачаалыг эрэгтэйн бэлгийн гормон-андроген тодорхойлно. Цусанд андрогенууд тохирсон хэмжээгээр байх нь гүйцэд дур тайлахад чухал. Эмэгтэйн бэлгийн гормоныг эрэгтэй хүний биед оруулбал зохимжгүйгээр барахгүй хурьцах чадлыг зогсооно. 

	Манжин булчирхай давсгийн доорх ёроолд түүнтэй нягт наалдаж байрласан булчинлаг булчирхайт эрхтэн юм. Булчирхай нь шээс ялгаруулах сувгийн эхний хэсгийг бөгжлөх мэт ороосон байдаг. Хэлбэр нь туулайн бөөр модны үртэй адилавтар. Насанд хүрэгчдийнх 4 см диаметртэй, 20 гр жинтэй. Булчирхайн арын гадаргуу шулуун гэдэсний урд хананд наалдсан хэсгээрээ тууш ховилтой бөөрөнхийвтөр уян хатан биет юм. 

	Манжин булчирхай тодорхой хэлбэргүй булчирхайлаг хэсгээс (30—40 орчим) тогтоно. Ихэнх булчирхайн зам тус тусдаа бөгөөд шээс ялгаруулах сувгийн үрийн товонгийн хажуугаар нээгдэнэ. Булчирхайн завсрын холбогч эдүүд уян хатан гөлгөр, булчингийн ширхгээр элбэг. Тэдгээр нь тууш болон дугуйрсан чиглэлдээ ялгах цорго, булчирхайн хэсгийг ороодог. Булчирхайн гуравны нэг орчим нь булчингийн эд юм. Булчинлаг эд агшихдаа манжин булчирхайн шүүрсийг шахах тул үр ялгах эрхтэн болдог. Булчирхай мэдрэл, цус, тунгалгийн судсаар баялаг. 

	Манжин булчирхайн өсөлт идэр насанд эхэлнэ. Бэлгийн бойжилт гүйцэх үед уг булчирхай өөрийнхөө хөгжлийн дээд хэмжээнд хүрэх бөгөөд нэг сартай нярай үеийнхээс 10 дахин томорсон байна14. 

	Манжин булчирхай тунгалаг өтгөн шүүрс боловсруулан ялгах бөгөөд үрийн шингэн спермтэй гадагшлах үед холилдож бусад үед булчирхайд хуралдаж, цус, тунгалгийн систем рүү шингэнэ. Үрийн шингэнтэй холилдвол манжин булчирхайн шүүрсний шинж чанарыг ихээхэн өөрчилнө. Үр дамжуулах суваг, манжин булчирхайн сүүл хэсгээс авсан сперматозоид хөдөлгөөнгүй ичсэн (анабиоз) байдалтай цэмцгэр эд байдаг. Тэгээд манжин булчирхайн шүүрсийг нэмсний дараа хөдөлгөөнтэй болно. Манжин булчирхайн шүүрсэнд үрийг шингэрүүлдэг фиброгеназ, фибринолизин фермент байх бөгөөд манжин булчирхайн бие гүйцсэний дараа буй болдог хүчиллэг фосфатаз фермент спермийн хөдөлгөөнийг чанар, амьдралын үйл ажиллагаанд таатайгаар нөлөөлнө. 

	Манжин булчирхай, сперматозоидын үүсэлд түлхэц өгөх замаар төмсгийн үйл ажиллагаанд шууд нөлөөлнө. Төмсгийн гормон (тестостерон), манжин булчирхайн хучаас эдийн хөгжилтөд түлхэц өгч түүний шүүрс ялгаруулах үйл ажиллагааг ихэсгэнэ. Төмсгийг авчихвал манжин булчирхай хатна. 

	Иймд төмсөг, манжин булчирхай харилцан үйлчлэлцэх физиологийн нягт зохилдлоготой юм. Манжин булчирхайн шүүрсний бага тун нь сперм үүсэх болон төмсгийн ажиллагаанд түлхэц үзүүлж, их тун нь түүнийг бууруулж, төмсгийн ажиллагааг зогсооно. Өөрөөр хэлбэл төмсөгт манжин булчирхайн шүүрс урвуу нөлөөлнө. Төмсгийн шүүрс ихдэхэд манжин булчирхайн шүүрс ихдэх, багадахад манжин булчирхайн шүүрс багасна. 

	Эр эмийн ёсны амьдралд манжин булчирхайн физиологийн үүрэг маш их юм. Түүний шүүрсний боловсруулсан бүтээгдэхүүн мэдрэл, булчин, сэтгэхүйн ажиллагаанд түлхэц өгч цусны даралтыг ихэсгэж, бэлгийн дур хүсэл чадалд нөлөөлж, хөвчрөл болон үрийг шахаж гаргахад үйлчилнэ. Манжин булчирхайн төрөлхийн дутуу хөгжилт, олдмол сулралт зэрэг нь бэлгийн ажиллагааны чадварт нөлөөлнө. Манжин булчирхайн мэдрэлийн төгсгөл, уулзвараар баялаг байдаг нь түүнийг өчүүхэн төдий эмгэг өөрчлөлтөд ч маш мэдрэмтгий болгоно. Өтгөн хаталт, шамбарам зэргийн үед манжин булчирхайд цус зогсонгижиж эрэгтэй бэлгийн ажиллагаа түр зуур суларна. 

	Хөгширч, бэлгийн булчирхайн ажил багасах үед манжин булчирхайн ажиллагаа буурч суларна. Түүний булчирхайлаг эдийн зарим нь холбогч эдээр солигдоно. Тавиас дээш насанд шээс ялгаруулах сувгийн эхний хэсгийг тойрч байрласан шээсний сүвний ойролцоох булчирхай сунаж, манжин булчирхайг бүсэлнэ. Үүнээс болж манжин булчирхайд хоргүй хавдар (аденом) аажмаар ургаж, сувгийн ханыг дарж, давсгийн хавчих аппаратын хэвийн ажиллагааг хямруулж шээс ялгаралтад саад учруулна. Аденом шулуун гэдсийг дарснаас настай хүний өтгөн хоригдоно15. Манжин булчирхайн хэвийн ажиллагаа алдагдсан насны өөрчлөлт, заримдаа нэг их хөгшин биш хүмүүст цагаас эрт илэрдэг. Үүнд шамбармаар өвчлөх, хэтэрхий удаан хугацаагаар хурьцлыг тэвчих, дур зоргоороо шээсээ удаанаар барих, өтгөн хатах, хэтэрхий хөдөлгөөнгүй суумгай байдал, их идэх, спиртийн ундаа удаан хэрэглэх зэрэг нь түлхэц үзүүлнэ. 

	Эрэгтэй эмэгтэй хүн зөвхөн бэлгэ эрхтний үйл ажиллагаагаар ялгарахгүй, бүх биеийн зохион байгуулалт, пропорц үйл ажиллагаагаараа ялгарна. Эрэгтэй эмэгтэйн бие махбодын анатоми-физиологийн тогтолцооны бүтэц, бодисын ерөнхий солилцоонд тооны болон чанарын их ялгаа байдаг. Байгалийн биологийн ялгаатай байдал нийгмийн зохих нөхцөл, хоёр хүйсийн сэтгэл зүй болон мэдрэхүйн өсөлтөд их ялгааг бий болгожээ. 

	Үнэ 4 тө 40 мө

	 

	Улсын Хэвлэлийн Газар. Улаанбаатар, 

	Элдэв-Очирын гудамж № 7

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 6. 

	 

	613. 9

	С-664

	 

	V-5

	3306-82

Notes

		[←1]
	 Хэлүү ялангуяа түүний үзүүр хэсгийн мэдрэх чанар нь эрэгтэй хүний бэлэг эрхтнийхээс 3—4 дахин илүү байна. 




	[←2]
	 Голландын эрдэмтэн Рейнер де Грааф 1672 онд цэврүүг олжээ. 




	[←3]
	 Фолликулин буюу эстроген гормон байгальд өргөн тархжээ. Түүнийг олон тооны ургамал, амуу тариа, чулуун нүүрс, нефть, хүлэр, эмчилгээний шавар зэргээс олж болно. 




	[←4]
	 Оросын академич К. М. Бэр. 1827 онд нохой болон хөхтөн амьтад, дараа нь эмэгтэйчүүдэд өндгөн эсийг анх нээн олсон. Энэ үеийг хүртэл цэврүүг өндөгний хамт өндгөн эс гэж үздэг байв. 




	[←5]
	 Дашрамд хэлэхэд өндгөвчийн гормон-стероген нь судас хатуурахаас хамгаалж чаддаг. Эмэгтэйчүүд эрэгтэйчүүдийг бодвол судас хатуурах өвчнөөр ховор өвчилдгийн учир үүнд байгаа юм. 




	[←6]
	 Эрэгтэйн бэлэг эрхтэн бүхэлдээ зөөлөн эдээс бүтэх бөгөөд олон тооны сээр нуруутны (мэрэгчид, махчин амьтад, хүн төст сармагчин) бэлэг эрхтэнд жижиг яс байх учир үтрээнд орох явдлыг хялбар болгоно. 




	[←7]
	 Эрэгтэйн төмсөг ямагт хуухнагт байх бөгөөд олонх хөхтөн амьтны төмсөг орооны үед л хуухнагт ордог. 




	[←8]
	 "Сперматозоид" гэдгийг үгчилбэл "үрийн амьтан" гэсэн үг болно (сперм - үр, зоон - амьтан) Түүнийг бичил дуранг бүтээсэн Левенгукийн шавь Гамма нээжээ. 1677 онд анх үрийн шимэгч гэж үзжээ. Энэ эсүүдийг сперматозоид биш сперм гэж нэрлэх нь зөв юм. 




	[←9]
	 Спермийн сийвэнд умайн хүзүүний шүүрсийг шингэрүүлдэг мутиназ фермент олджээ. 




	[←10]
	 Төмсгийн сүвэнд спермээс гадна өнчин тархины бэлгийн булчирхайд үйлчилдэг ажиллагааг нь саатуулдаг нитибин гормон боловсорно. 




	[←11]
	 Сонирхолтой түүхэн баримт байдаг. Үүнд: Италийн хаан Виктор Эммануил гэр бүлээс гадуур 32 хүүхэд үлдээсэн гэдэг. Польш, Саксонийн хаан их хүчит Август эхнэрээсээ гадуур 300 хүүхэдтэй байжээ. Харин нэгэн султан ертөнцөд 888 хүүхэд төрүүлж байжээ!




	[←12]
	 Үр гаргах цоргоны цүлхэн нь хурьцлын өмнө үр цугларч нөөцлөгдөх газар нь болно. Үрийн цулцангийн дүүрэхэд цүлхэнгийн сперматозоид, түүн доторх сперматозоидын хамт гарч болох боловч үрийн цулцан нь үр хадгалагдах газар биш юм. 




	[←13]
	 Уураг тархины гүн дэх мэдрэлийн эсийн нягт бөөгнөрлийг харааны товгор гэж нэрлэх ба түүний дор мэдрэлийн чухал судаснаас тогтсон гипоталамус байрлана. 




	[←14]
	 Манжин булчирхай зөвхөн хөхтөн амьтанд байх бөгөөд доод ангийн амьтдад байхгүй. 




	[←15]
	 Хүний бэлэг эрхтний анатомийн сурах бичигт тодорхой үзүүлсэн бий. А. Г. Станков "Анатомия человека" М., 1959. с. 264—280

